
Muchukundakritam 1 Shri Krishna Stotram

મુચુકુન્દકૃતં  ૧ શ્રીકૃષ્ણસ્તોત્રમ્

મુચુકુન્દ  ઉવાચ ।
સંસારપતિતસ્યૈકો જન્તોસ્ત્વં શરણં પરમ્ ।
પ્રસીદ ત્વં પ્રપન્નાર્ત્તિહર   નાશય મેઽશુભમ્॥ ૩૧॥
ત્વં પયોનિધયશ્શૈલસરિતસ્ત્વં વનાનિ ચ ।
મેદિની ગગનં વાયુરાપોઽગ્નિસ્ત્વં તથા મનઃ॥ ૩૨॥
બુદ્ધિરવ્યાકૃતપ્રાણાઃ પ્રાણેશસ્ત્વં તથા પુમાન્ ।
પુંસઃ પરતરં યચ્ચ વ્યાપ્ય જન્મ વિકારવત્॥ ૩૩॥
શબ્દાદિહીનમજરમમેયં ક્ષયવર્જિતમ્   ।
અવૃદ્ધિનાશં તદ્બ્રહ્મ ત્વમાદ્યન્તવિવર્જિતમ્  ॥ ૩૪॥
ત્વત્તોઽમરાસ્સપિતરો યક્ષગન્ધર્વકિન્નરાઃ ।
સિદ્ધાશ્ચાપ્સરસસ્ત્વત્તો મનુષ્યાઃ પશવઃ ખગાઃ॥ ૩૫॥
સરીસૃપા મૃગાસ્સર્વે ત્વત્તસ્સર્વે મહીરુહાઃ ।
યચ્ચ ભૂતં ભવિષ્યં ચ કિઞ્ચિદત્ર ચરાચરમ્॥ ૩૬॥
મૂર્ત્તામૂર્ત્તં તથા ચાપિ સ્થૂલં સૂક્ષ્મતરં તથા ।
તત્સર્વં ત્વં જગત્કર્ત્તા નાસ્તિ કિઞ્ચિત્ત્વયા વિના॥ ૩૭॥
મયા સંસારચક્રેઽસ્મિન્ભ્રમતા ભગવંસ્તદા ।
તાપત્રયાભિભૂતેન ન પ્રાપ્તા નિર્વૃતિઃ ક્વચિત્॥ ૩૮॥
દુઃખાન્યેવ સુખાનીતિ મૃગતૃષ્ણાજલાશયાઃ ।
મયા નાથ ગૃહીતાનિ તાનિ તાપાય મેઽભવન્॥ ૩૯॥
રાજ્યમુર્વી બલં કોશો મિત્રપક્ષસ્તથાત્મજાઃ ।
ભાર્યા ભૃત્યજના યે ચ શબ્દાદ્યા વિષયાઃ પ્રભો॥ ૪૦॥
સુખબુદ્ધ્યા મયા સર્વં ગૃહીતમિદમવ્યયમ્ ।

પરિણામે તદેવેશ તાપાત્મકમભૂન્મમ॥ ૪૧॥
દેવલોકગતિં  પ્રાપ્તો નાથ દેવગણોઽપિ હિ ।
મત્તસ્સાહાય્યકામોભૂચ્છાશ્વતી કુત્ર નિર્વૃતિઃ॥ ૪૨॥
ત્વામનારાધ્ય જગતાં સર્વેષાં પ્રભવાસ્પદમ્ ।
શાશ્વતી પ્રાપ્યતે કેન પરમેશ્વર નિર્વૃતિઃ॥ ૪૩॥
ત્વન્માયામૂઢમનસો જન્મમૃત્યુજરાદિકાન્ ।
અવાપ્ય તાપાન્પશ્યન્તિ પ્રેતરાજમનન્તરમ્॥ ૪૪॥
તતો નિજક્રિયાસૂતિનરકેષ્વતિદારુણમ્ ।
પ્રાપ્નુવન્તિ નરા દુઃખમસ્વરૂપવિદસ્તવ॥ ૪૫॥
અહમત્યન્તવિષયી મોહિતસ્તવ માયયા ।
મમત્વગર્વગર્ત્તાન્તર્ભ્રમામિ પરમેશ્વર॥ ૪૬॥
સોઽહં ત્વાં શરણમપારમપ્રમેયં
સમ્પ્રાપ્તઃ પરમપદં યતો ન કિઞ્ચિત્ ।
સંસારભ્રમપરિતાપતપ્તચેતા
નિર્વાણે પરિણતધામ્નિ સાભિલાષઃ॥ ૪૭॥
ઇતિ શ્રીવિષ્ણુમહાપુરાણે પઞ્ચમાંશે ત્રયોવિંશોઽધ્યાયાન્તર્ગતં 

મુચુકુન્દકૃતં  શ્રીકૃષ્ણસ્તોત્રં સમાપ્તમ્ ।
વિષ્ણુપુરાણ । અધ્યાય ૫/૨૩/૩૧-૪૭॥

